
ABSTRAK

Kajian ini memfokuskan kepada mengadaptasi elemen Orang Ulu ke dalam rekaan

kostum watak Oberon, Titania dan Puck dalam pementasan Mimpi. Naskhah asal

Mimpi adalah karya William Shakespeare, A Midsummer Night’s Dream dan telah

diterjemahkan kepada Bahasa Malaysia oleh Ahmad Yatim yang diberi tajuk, Impian

Malam di Tengah Musim Panas. Kajian ini bertujuan untuk memahami serta

mendalami motif etnik Orang Ulu untuk diadaptasi ke dalam kostum para pelakon.

Pengkaji menggunakan pendekatan kualitatif dengan merujuk bahan ilmiah seperti

buku, jurnal dan kajian lepas sebagai sumber utama dalam penyelidikan kajian ini.

Pengkaji menggunakan analisis bahan bacaan yang diperolehi dari perpustakaan

Universiti Malaysia Sarawak (Unimas) dan laman web.

ABSTRACT

This research is mainly focus on adapting element of Orang Ulu in designing costume

for Oberon, Titania dan Puck characters in Mimpi performance. The original play

was written by William Shakespeare, A Midsummer Night’s Dream and has been

translated to Bahasa Malaysia by Ahmad Yatim with title Impian Malam di Tengah

Musim Panas. The aims of the research is to understand motifs in Orang Ulu culture

and adapting it into appropriate costumes for a stage performance. Researcher used

qualitative approaches using reference such as books, journals and past researchto

enhance this study. The researcher used an analysis of reading material obtained

from the library of Universiti Malaysia Sarawak (UNIMAS) and website.

BAB SATU

PENGENALAN

1.1 Pendahuluan

Kajian ini adalah mengenai adaptasi elemen Orang Ulu yang dikenakan pada rekaan

kostum Oberon, Titania dan Puck dalam pementasan Mimpi. Pada bab ini, pengkaji

akan menghuraikan latar belakang kajian, skop dan limitasi kajian, masalah yang

dihadapi, persoalan yang timbul dan kepentingan kajian yang dijalankan. Pendekatan

yang dirangka dalam kajian ini membantu pengkaji dalam mendapatkan penyelidikan

yang lebih jelas serta mudah untuk difahami. Dengan mengupas elemen-elemen

tersebut, ia membantu pengkaji dalam mendapatkan gambaran mengenai kajian ini.

1.2 Latar Belakang Kajian

A Midsummer Night’s Dream merupakan sebuah karya yang bergenre komedi

romantik dimana Shakespeare telah memfokuskan kepada dua bahagian cerita

melibatkan dunia realiti dan fantasi. Egeus, ibu kepada Hermia berjumpa dengan

Theseus untuk mendapatkan hak sebagai ibu dengan mengahwinkan anaknya kepada

Demetrius. Namun, cinta Hermia hanya pada Lysander manakala Helena memuja

Demetrius sebagai kekasih hatinya. Dalam masa yang sama di sebuah kawasan hutan,

terdapat sebuah kerajaan yang didiami oleh sekumpulan makhluk alam fantasi.

Oberon, raja pari cemburu akan isterinya Titania yang melebihkan anak angkatnya.

Oberon mengarahkan Puck mendapatkan air debunga kasih untuk dijampikan kepada

Titania demi kepuasannya membalas keengganan Titania memberikan hak jagaan

anak tersebut. Manakala di sebuah kampung, sekumpulan pekerja desa berkumpul

bagi membincangkan persembahan yang akan dipentaskan pada hari perkahwinan

Theseus dan Hippolyta. Latihan mereka tidak berjalan dengan lancar berikutan

diganggu oleh Puck iaitu dengan menukarkan wajah Bottom menjadi seekor keldai.

Kisah cinta empat segi antara Lysander, Hermia, Demetrius dan Helena menarik

perhatian Oberon. Atas rasa kasihan, Oberon mengarahkan Puck untuk menitiskan air

debunga pada Demetrius untuk mencintai Helena. Malangnya Puck menitiskan air

debunga pada Lysander. Menyedari tindakan salah guna kuasa air debunga tersebut,

Oberon nekad memperbaiki hubungannya dengan Titania dan menyatukan semula

pasangan tersebut.

Konsep pengarah untuk pementasan Mimpi adalah Intercultural Adaptation iaitu

dengan mengadaptasikan budaya Sarawak atau dispesifikasikan kepada etnik Orang

Ulu dalam persembahan kali ini. Latar masa bagi pementasan ini ialah pada zaman

sekarang. Pengarah masih mengekalkan dialog yang telah diadaptasikan kepada

Bahasa Malaysia oleh Ahmad Yatim dan hanya memasukkan elemen Orang Ulu pada

rekaan set pentas dan kostum. Tema yang dikemukakan oleh pengarah adalah Love

and Dream. Mimpi merupakan pementasan pertama unimastage yang

menggunakan naskhah Shakespeare dan diadaptasi kepada budaya Sarawak.

Tenaga produksi pementasan ini dikendalikan oleh pelajar Tahun 2 Drama dan

Teater. Penglibatan pengkaji dalam pementasan Mimpi adalah sebagai pereka kostum.

Ia merupakan pengalaman pertama pengkaji melibatkan diri dalam pementasan yang

menggunakan naskhah Shakespeare kemudian diadaptasikan dengan elemen Sarawak.

Dalam kajian ini, fokus utama rekaan kostum tertumpu kepada watak fantasi iaitu

Oberon, Titania dan Puck. Dalam rekaan kostum watak-watak ini, motif Orang Ulu

harus dimasukkan setelah mendapat persetujuan dan perbincangan bersama pengarah.

Pengkaji perlu memahami perwatakan bagi setiap watak ini bagi memudahkan

pergerakkan mereka sepanjang pementasan berlangsung. Selain itu, pengkaji juga

perlu menitikberatkan kepercayaan sesuatu perkara yang melibatkan etnik Orang Ulu

ini. Hal ini supaya sebarang percanggahan dapat dielakkan dan tidak menyentuh

sensitiviti kaum itu sendiri.

Bilcher Bala (1933) mendefinisikan kaum yang mendiami kawasan hulu sungai

Sarawak sebagai masyarakat Orang Ulu. Istilah Orang Ulu telah wujud sejak zaman

pemerintahan Brooke di Sarawak. Mereka sering menggelarkan diri mereka sebagai

kaum Orang Ulu. Jeffrey Jalong (2001) menyatakan dalam bukunya bahawa istilah

Orang Ulu terkenal pada zaman Datuk Temenggung Oyong Lawai Jau iaitu pemimpin

bagi kaum Kayan-Kenyah. Istilah Orang Ulu telah didokumentasikan secara rasminya

sebanyak dua kali. Untuk kali pertama perasmian penggunaan Orang Ulu telah ditulis

di dalam Orang Ulu Customary Code of Fine (1950) yang merupakan terbitan Majlis

Adat Istiadat. Dokumentasi kedua didapati dalam buku Perlembagaan Persatuan

Persekutuan Orang Ulu (OUNA) pada tahun 1966. Orang Ulu mempunyai kemahiran

yang tinggi dalam kesenian. Hal ini termasuk dalam seni bina, seni ukir dan seni tari

kanjet.

1.3 Skop Kajian

Terdapat tiga faktor limitasi kajian yang didapati oleh pengkaji di dalam

melaksanakan kajian ini. Limitasi kajian adalah seperti berikut:

1) Tempoh kajian adalah singkat yang bermula dari bulan Mei hingga Disember 2018.

Tempoh ini merangkumi proses pre-production, production dan post-production. Hal

ini kerana proses menghasilkan kostum telah memakan masa yang agak panjang.

2) Pementasan ini dijalankan di Panggung Eksperimen, Fakulti Seni Gunaan dan

Kreatif, Universiti Malaysia Sarawak. Bilangan penonton terhad dalam kalangan para

pelajar di Unimas namun tidak kepada masyarakat yang mendiami di sekitar kawasan

Kuching ini.

3) Kumpulan fokus kajian ini melibatkan watak fantasi iaitu Oberon, Titania dan

Puck.

1.4 Pernyataan Masalah

1) Permasalahan yang timbul ketika kajian dijalankan adalah pertembungan budaya

semasa proses mengadaptasi naskhah ke dalam kajian. Hal ini kerana naskhah asal

oleh William Shakespeare berlatarbelakangkan budaya Barat. Pengkaji memerlukan

masa yang banyak untuk menukarkan latarbelakang naskhah asal tersebut kepada

budaya etnik yang telah dipilih iaitu Orang Ulu. Pengkaji perlu mendalami dengan

lebih terperinci mengenai naskhah yang telah diadaptasi kepada Bahasa Malaysia oleh

Ahmad Yatim dan masukkan elemen Orang Ulu dalam pementasan Mimpi.

2) Naskhah asal telah diterjemahkan kepada Bahasa Malaysia oleh Ahmad Yatim

dengan tajuk Impian Malam Di Tengah Musim Panas. Mimpi merupakan tajuk

pementasan yang dipilih pengarah bagi menggantikan tajuk asal naskhah ini.

Permasalahan yang timbul dalam kajian ini adalah naskhah Shakespeare tidak banyak

diadaptasikan kepada sesuatu budaya terutamanya budaya Sarawak. Naskhah ini

pernah dipentaskan di Kuala Lumpur Performing Arts Centre (klpac) pada 2009 serta

2018 dengan memasukkan rentas budaya Kelantan dalam persembahan yang bertajuk

Mak Yong Titis Sakti di bawah arahan Dr Norzizi Zulkifli. Dalam Mak Yong Titis

Sakti, pengarah mengekalkan elemen yang terdapat dalam mak yong di mana

watak-watak penting seperti Mak Yong, Pak Yong, Peran perlu ada dalam

melengkapkan sebuah persembahan mak yong.

1.5 Persoalan Kajian

Persoalan kajian yang telah dikemukakan dalam penghasilan rekaan kostum Mimpi

oleh pengkaji adalah seperti berikut;

1. Apakah jenis motif Orang Ulu yang dapat digunakan dalam pementasan Mimpi?

2. Apakah ciri-ciri perwatakkan watak Oberon, Titania dan Puck dalam naskhah

Mimpi?

3. Bagaimanakah motif Orang Ulu dapat direalisasikan dalam rekaan kostum watak

Oberon, Titania dan Puck?

1.6 Objektif Kajian

Berikut merupakan objektif yang digunakan oleh pengkaji dalam kajian ini:

1. Mengenalpasti bentuk serta maksud motif Orang Ulu yang dapat digunakan pada

pementasan Mimpi.

2. Menganalisis watak Oberon, Titania dan Puck dalam pementasan Mimpi dengan

menggunakan kaedah Mise en Scène.

3. Menghasilkan rekaan kostum untuk watak Oberon, Titania dan Puck dalam

pementasan Mimpi.

1.7 Kepentingan Kajian

Kajian seperti ini penting dalam memberikan satu suntikan baru kepada

masyarakat luar dan dalam Sarawak mahupun mahasiswa universiti. Kajian ini dapat

membantu individu yang berminat untuk bergiat dalam teater dan ingin menggunakan

naskhah Greek atau Inggeris dengan melokalisasikan setting asal kepada budaya

Sarawak atau tempat lain. Hal ini membolehkan mereka menjadikan kajian pengkaji

sebagai rujukan mengenai refleksi terhadap penghasilan rekaan kostum bagi naskhah

yang dipilih ke dalam sesuatu budaya. Kajian ini juga membantu pereka kostum lain

yang bertanggungjawab menghasilkan rekaan dengan memasukkan elemen sesuatu

budaya ke dalam sebuah pementasan. Secara amnya, pereka kostum hanya perlu

memahami kebudayaan sesebuah etnik yang telah dipilih dan masukkan elemen yang

mencerminkan budaya tersebut.

Selain itu, kepentingan kajian ini adalah mendorong orang awam untuk

mengenali kebudayaan sesebuah etnik menerusi naskhah Shakespeare. Naskhah ini

pernah dipentaskan di Malaysia oleh penggiat teater yang lain. Hanya beberapa

pementasan yang mengadaptasikan naskhah ini kepada sesuatu budaya seperti

pementasan Mak Yong Titis Sakti yang diarahkan oleh Dr Norzizi Zulkifli.

Pementasan yang bertempat di Kuala Lumpur Performing Arts Centre(klpac) ini

mengaplikasikan tradisi budaya Kelantan yang memberikan satu pembaharuan untuk

dilihat. Pengarah memasukkan elemen penting seperti tarian mengadap rebab sebelum

pementasan dimulakan. Kemudian, watak-watak penting seperti Mak Yong, Pak

Yong dan Peran merupakan pelengkap elemen persembahan Mak Yong. Oleh itu,

dengan persamaan yang dilakukan dalam pementasan tersebut, ia membantu pengkaji

memahami sesebuah pementasan yang mengadaptasikan sesuatu budaya dalam

penghasilan rekaan kostum.

1.8 Kesimpulan

Secara rumusnya, pengkaji telah menyatakan penjelasan bagi latar belakang kajian ini,

skop dan limitasi, penyataan masalah, persoalan kajian, objektif kajian serta

kepentingan kajian dalam bab ini secara menyeluruh. Penjelasan ini membantu

pengkaji dalam mendapatkan titik fokus tujuan kajian dijalankan dalam bab satu. Pada

bab yang seterusnya, pengkaji akan mengupas artikel atau bahan ilmiah yang

berkaitan dengan kajian ini. Ia membantu pengkaji untuk mendapatkan kajian yang

kukuh.

BAB DUA

KAJIAN LITERATUR

2.1 Pendahuluan

Dalam bab ini, pengkaji menyenaraikan rujukan yang digunakan dalam

membantu penulisan kajian pengkaji. Pengkaji mendapatkan rujukan yang berkaitan

dengan kajian kes daripada jurnal artikel dan buku-buku yang diperolehi di

perpustakaan universiti serta laman web. Pengumpulan maklumat ini membantu

pengkaji untuk mengukuhkan lagi kajian serta memberikan pemahaman yang

terperinci dalam kajian

2.2 Intercultural Theatre

Menurut Charlene Rajendran & C.J. Wan-ling Wee (2007), adalah mengenai

sebuah percampuran budaya dalam teater dari segi bahasa dan budaya. Perbezaan

budaya atau etnik boleh diletakkan di dalam pementasan yang dijalankan. Menerusi

hasil kerja Kristen Jit, beliau telah mencampurkan elemen tradisional dan

kontemporari dalam pementasan teaternya. Penyelidikan beliau dalam mengenali

identiti budaya menjadikan ia sebagai satu tarikan dalam Intercultural Theatre di

Malaysia. Teater merupakan tapak yang bertujuan untuk menganalisis budaya serta

identiti.

Berdasarkan petikan yang diambil dalam kajian Dr Norzizi Zulkifli daripada

Jacqualine Lo dan Helen Gilbert (2002), John Martin (2004) dan Ric Knowles’s

(2010) mendefinisikan intercultural theatre sebagai bentuk persembahan antara

budaya yang berbeza bagi menghasilkan sebuah bentuk kerja yang baru dan mencabar.

Kajian beliau mendedahkan mengenai pementasan yang kontemporari dan mampu

berkomunikasi kepada penonton Malaysia dan Australia.

Artikel tersebut membantu pengkaji dalam memasukkan karya asal Shakespeare

ke dalam etnik budaya Sarawak yang telah dipilih pengarah dalam pementasan Mimpi

iaitu Orang Ulu. Berdasarkan kajian kes, pengkaji perlu menitikberatkan unsur magis

yang terkandung dalam naskhah asal serta kebudayaan etnik Orang Ulu terdahulu

supaya tidak menyentuh isu sensitiviti. Shakespeare dan etnik Orang Ulu mempunyai

jurang budaya yang jauh berbeza. Justeru itu, rekaan kostum yang dikenakan pada

watak Oberon, Titania dan Puck perlu mengandungi motif Orang Ulu yang bertujuan

untuk menampakkan berlakunya percampuran budaya dalam pementasan Mimpi ini.

2.3 Pembentukkan Watak

Penggunaan kostum dalam sebuah pementasan teater begitu penting bagi

menyempurnakan elemen sinografi sesebuah karya yang dipentaskan. Michael Holt

(1993) menjelaskan mengenai kepentingan kostum dalam sesebuah pementasan.

Kostum ini membantu pelakon dalam membentuk karakter watak yang dibawa malah

ia memberi sebuah tanda kepada penonton dalam mentafsir informasi yang diberikan.

Tambahan pula, penggunaan kostum yang bagus mencerminkan psikologi sebenar

watak yang disandang.

Oleh yang demikian, pengkaji perlu menilai jenis motif dan bahan yang

digunakan dalam rekaan kostum etnik dipilih dengan betul serta memberikannya

sebuah gambaran yang jelas. Kajian pengkaji yang lebih menfokuskan kepada

watak-watak fantasi mendorong pengkaji untuk membezakan antara kriteria watak

tersebut. Kostum yang berperanan penting dalam menghidupkan sesuatu watak. Jadi,

pereka kostum perlu membuat penelitian bagi tujuan penonton memahami informasi

yang disalurkan melalui lakonan para pelakon.

2.4 Status Watak dalam Pementasan

Tina Bicât (2003) menyebut mengenai kelas dan status sesuatu watak dalam

pementasan dalam buku penulisannya. Penonton dapat mengenalpasti status pelakon

melalui kostum yang digunakan semasa pementasan. Kostum ini secara dasarnya

membantu penonton untuk mengenalpasti karakter yang disampaikan pelakon. Oleh

sebab itu, pereka kostum perlu menitikberatkan perbezaan status tersebut supaya ia

kelihatan dan penonton dapat membuat perbandingan. Pemilhan warna pada kostum

juga penting kerana dalam pementasan teater, pencahayaan yang digunakan boleh

menyebabkan kostum pada watak itu tidak kelihatan. Justeru itu, pereka kostum dan

cahaya perlu melakukan perbincangan sebelum sesi latihan lakonan bermula dan

mewujudkan keharmonian pada ruang pentas lakon.

Berdasarkan maklumat yang diperolehi, pereka perlu memperlihatkan kepada

penonton unsur fantasi yang diambil daripada naskhah Shakespeare yang asal kepada

watak-watak tersebut. Perbandingan diantara seorang raja dan ratu iaitu Oberon dan

Titania dengan Puck perlu jelas kelihatan supaya status mereka sebagai watak yang

tinggi darjat tidak kelihatan sama seperti orang kanannya. Selain itu, pengkaji juga

perlu menekankan elemen Orang Ulu pada watak magis ini. Pengkaji juga perlu

mengenalpasti warna-warna yang digunakan dalam motif oleh etnik Orang Ulu serta

fungsi warna tersebut bagi membezakan status watak dalam pementasan ini. Dalam

pementasan ini, pengkaji telah membezakan warna yang dikenakan oleh watak

Oberon dan Titania berikutan pengkaji ingin memperlihatkan kepada penonton

berkenaan dengan konsep pembawaan watak mereka.


